
11. Калектывізацыя – трагедыя беларускага народа
Для Беларусі рашэнне “сялянскага пытання” было адной з галоўных задач паспяховага эканамічнага будаўніцтва: нават да пачатку 1928 г. 84,5% яе насельніцтва ўсё яшчэ заставалася вясковым. У большасці раёнаў у 20-я  г. захоўваліся экстэнсіўныя метады гаспадарання. Вядучую ролю ў сельскай гаспадарцы да пачатку масавай калектывізацыі заняў ініцыятыўны заможны селянін. Значная частка дарэвалюцыйнай беднаты ўлілася за гады савецкай улады ў шэрагі сераднякоў. Калектывізацыя, курс на якую быў падтрыманы ў Беларусі, увайшла ў супярэчнасць з курсам на ўзбагачэнне селяніна: цяпер багацець павінны былі толькі калгасы. 
1. Пераход да прымусовых збожжанарыхтовак
Узімку 1927/28 г. у СССР выбухнуў збожжанарыхтоўчы крызіс. Экспарт збожжа прыпыніўся, грошы на індустрыялізацыю не паступалі. Цэны на збожжа не стымулявалі продажу лішкаў. Сялянам выгадней было гадаваць жывёлу і вырошчваць тэхнічныя культуры. Ізноў уводзілася харчразвёрстка. У 1927/28 гаспадарчым годзе збожжа ў беларускіх сялян забралі ў 3,5 разы болей, чым у папярэднім. У 1928/29 г. цяжкасці з нарыхтоўкамі паўтарыліся. I зноў былі скарыстаныя надзвычайныя меры. Пачалося "раскулачванне", але высяляць так званых кулакоў даводзілася з дапамогай вайсковай сілы.
2. Першая спроба суцэльнай калектывізацыі

У 1929 г. сталінскае кіраўніцтва прыняло рашэнні, якія змянілі ўсё наступнае развіццё краіны. Сталінскае кіраўніцтва вырашыла фарсіраваць калектывізацыю сялянскіх гаспадарак, абвешчаную яшчэ ў 1927 г. Гэта дазваляла пазбавіць сялян гаспадарчай самастойнасці і ператварыць іх у паслухмяных дзяржаве выканаўцаў – ліквідаваць, як тады гаварылі, “дробнабуржуазную стыхію”. З восені 1929 г. у Беларусі пачалі праводзіцца дні ўраджаю і калектывізацыі, а таксама двухтыднёвікі калектывізацыі. Іх мэтай было правесці ў жыццё “устаноўку партыі” на паскарэнне тэмпаў калектывізацыі, арганізаваць як мага больш калгасаў. Непасрэднымі выканаўцамі гэтага плана з’яўляліся спецыяльна ствараемыя агітацыйныя брыгады з рабочых, камсамольцаў, якія выязджаючы на месцы, склікалі сходы сялян і на іх дамагаліся іх ўступлення ў калгасы. Толькі ў дзень калектывізацыі 28 жніўня 1929 г. у БССР было створана 143 калгасы. Створаныя калгасы былі слабымі, многія з іх існавалі толькі на паперы. Аднак гэта не перашкаджала паслаць пераможны рапарт у Маскву.
 У адпаведнасці з загадам Масквы студзеньскі (1930) Пленум ЦК КП(б)Б прыняў абавязацельства завяршыць суцэльную калектывізацыю да 1931 г. Аднак у лютым 1930 г. Бюро ЦК КП(б)Б у адказ на заклік Масквы вырашыла калектывізацыю істотна паскорыць: “Да канца 1930 г. уся рэспубліка будзе поўнасцю калектывізаваная, яна з’явіцца “адзіным у СССР раёнам суцэльнай калектывізацыі”.  Трэба адзначыць, што падабраць  кіраўніцтва рэспублікі, якое так добра разумела “генеральную лінію”, было няпроста. “Ратацыя” першых сакратароў рэспублікі мела значны размах: Крыніцкі, Кнорын, праз паўтара гады – Гамарнік, яшчэ праз год – Гей. З прызначэннем яго 5 студзеня 1929 г. першым сакратаром ЦК КП(б)Б патрэбны чалавек для выканання “грандыёзных намераў” быў знойдзены. 
Пагоня за высокімі тэмпамі калектывізацыі суправаджалася прымусовымі мерамі, адміністрацыйным націскам на сялян. У вёску накіраваліся тысячы ўпаўнаважаных, на гарадскіх прадпрыемствах ствараліся спецыяльныя брыгады дапамогі калектывізацыі.  За тры месяцы, да 1 сакавіка 1930 г., бальшавікі Беларусі загналі ў калгасы больш за 430 тыс. гаспадароў. Працэнт калектывізаваных двароў узрос амаль у дзесяць разоў - да 58. 

Вось як гэта адбылося ў Клічаўскім раён. Прыехаў ў вёску ўпаўнаважаны ДПУ Аўсянкін, загадаў склікаць сход. Сабралі народ. Аўсянкін сваю прамову пачаў з таго, што дастаў з кабуры пісталет, паклаў яго перад сабой на стол, а потым сказаў: “Усе вы тут на Польшчу глядзіце і палякаў чакаеце. Але вы хутчэй пабачыце Сібір, чым палякаў”.
 Праводзілася суцэльнае абагульванне маёмасці, хатняя жывёла і інвентар абагульняліся без грашовай кампенсацыі, акрамя таго ўнесены пай не ўлічваўся пры размеркаванні вырабленай прадукцыі. Таму многія сяляне, перш чым уступаць у калгас, забіралі частку хатняй жывёлы. У адказ на гэта былі прынятыя меры супраць забойства жывёлы. Парушальнікам пагражаў штраф , а пазней – прыцягненне да судовай адказнасці з пазбаўленнем свабоды да трох гадоў і канфіскацыяй маёмасці. Мясцовыя бальшавіцкія функцыянеры забіралі маёмасць і высылалі з родных месцаў у Сібір і на Поўнач. Не было літасці і да ўчорашніх чырвонаармейцаў.

3. Антыкалгасныя паўстанні

Такія метады калектывізацыі не маглі не выклікаць  незадавальнення, стыхійнага пратэсту сялян. Сяляне адказвалі антысавецкімі ўзброенымі выступленнямі. Са студзеня да сярэдзіны красавіка 1930 г. такіх выступленняў адбылося ў БССР больш за 500. Паўстанцы грамілі калгасы і разбіралі сваё абагульненае дабро, забівалі камуністаў і іх памагатых, абаранялі ад гвалту так званых кулакоў. Міліцыя разганяла натоўпы сялян з дапамогай зброі. Сяляне рэзалі на мяса жывёлу, перамолвалі збожжа, каб нічога не дасталося калгасам. Да вясны 1930 г. пагалоўе коней, кароў і свіней скарацілася на чвэрць. У Гарадоцкім раёне Віцебскай акругі паўстанцы насілі белы сцяг з надпісам "Няхай жыве Пілсудскі!". 2 сакавіка 1930 г. Іосіф Сталін быў вымушан прыпыніць празмернае шчыраванне сваіх паплечнікаў па ўсёй краіне, каб пазбегнуць выбуху новай грамадзянскай вайны. У Беларусі асцерагаліся, што ў выпадку сялянскага паўстання яго падтрымае Польшча. У сакавіку 1930 г. сяляне Бешанковіцкага раёна Віцебскай акругі ў колькасці 500 чалавек накіраваліся да раённага цэнтра, каб паскардзіцца на невыкананне сталінскага загада аб скасаванні калгасаў, але былі сустрэтыя кулямі. Тым не менш, адчуўшы паслабленне, калгаснікі Беларусі да жніўня 1930 г. амаль цалкам вярнуліся да аднаасобнага жыцця. Большасць калгасаў развалілася. У Чэрвенскім і Мсціслаўскім раёнах увосень 1930 г. расклейваліся антысавецкія, антыкалгасныя лістоўкі. Улады імкнуліся прыпыніць гэты працэс. I зноў гэта прыводзіла да адкрытых сутыкненняў.

4. Другая хваля калектывізацыі
3 1931 г. бальшавікі ўзнавілі калектывізацыю і праводзілі яе яшчэ болей жорсткімі метадамі. Заможных сялян разам з сем'ямі вывозілі на Урал, у Сібір і Казахстан. Канфіскаваная маёмасць часцей за ўсё раскрадалася кіраўніцтвам калгасаў і раёнаў. Бяднейшыя праціўнікі калгаснага жыцця ізаляваліся: пазбаўляліся надзелаў у калгасных вёсках і атрымоўвалі новыя па-за іх межамі. Калі зямлі не хапала, беднякоў перасялялі ў своеасаблівыя канцлагеры. Тыя, хто супраціўляўся, без суду і следства па рашэнні "троек" (першы сакратар райкама партыі, старшыня выканкама раённага савета і начальнік ДПУ) адпраўляліся ў турмы ці расстрэльваліся. Такім чынам, бальшавікам зноў удалося да пачатку 1932 г. загнаць у калгасы больш за палову вясковых гаспадароў. Колькасць раскулачаных сялянскіх двароў у асобных раёнах даходзіла да 10-15%, а месцамі і да 20%, тады як заможныя сяляне сярод вяскоўцаў БССР складалі перад калектывізацыяй усяго 1,5%. 3 800 тыс. сялянскіх гаспадарак савецкай Беларусі было "раскулачана" (разбурана) прыкладна 95,5 тыс.

5. Калгаснае жыццё

Людзі не маглі змірыцца з калгаснай безгаспадарлівасцю, ураўнілаўкай і зладзействам. Назначаныя раённым начальствам старшыні адчувалі сябе маленькімі князькамі: здзекаваліся з людзей - білі іх, штрафавалі, пагражалі арыштам, здымалі са сцен абразы, закрывалі цэрквы, не давалі коней на асабістыя патрэбы. I калгаснікі аралі на сабе. Асабліва лютавалі рабочыя-дваццаціпяцітысячнікі, прысланыя з Расіі наводзіць калгасныя парадкі. У 1931 г. мясцовыя ўлады былі нават вымушаныя 65 такіх памагатых аддаць пад суд за злоўжыванні. Калгасныя заробкі ў большасці выпадкаў не пракормлівалі сялян, колькі б працадзён яны ні мелі. Таму ўжо з 1930 г. пачала ўводзіцца практыка дапамогі вёсцы ад гараджанаў, якіх прысылалі ў калгасы на ўборку ўраджаю.

6. Правал калектывізацыі

 Прымусовая калектывізацыя перавярнулася ў сельскагаспадарчы крызіс. У 1932 г. ураджайнасць асноўных культураў знізілася на 6-23 працэнты, рэзка скарацілася пагалоўе жывёлы. Вытворчасць сельскагаспадарчай прадукцыі з 1926 па 1932 г. зменшылася больш як на чвэрць. Беларускія сяляне харчаваліся горш, чым у гады НЭПа. Дзяржаўныя цэны на збожжа і іншыя прадукты не кампенсавалі выдаткаў на іх вытворчасць. Яны былі ў 10-12 разоў ніжэйшыя за рыначныя. На пачатку 1932 г. голад ахапіў Ельскі, Нараўлянскі, Тураўскі, Гомельскі і некаторыя іншыя раёны поўдня Беларусі. Сотні беларускіх вяскоўцаў паміралі галоднай смерцю, а збожжа тым часам вывозілі на экспарт. 3 Тураўскага раёна калгаснікі пісалі: "Калі не дапаможаце, вымушаны паядаць сваіх дзяцей". У выніку калектывізацыі, раскулачвання і рэпрэсіяў пашырыўся жабрацкі промысел. Нягледзячы на відавочны правал палітыкі калектывізацыі, яна ўпарта праводзілася бальшавіцкім кіраўніцтвам самымі жорсткімі метадамі.

7. Дзяржава - супраць сялян

Людзі ўцякалі з калгасаў, як з турмы. Былыя калгаснікі вярталіся да аднаасобнага жыцця, хоць мясцовыя ўлады літаральна душылі іх невыноснымі падаткамі, за нявыплату якіх пагражала канфіскацыя маёмасці. Былі выпадкі, калі бальшавікі ў бядняцкіх хатах вольных хлебаробаў здымалі з гаспадароў нават фартухі, кашулі і штаны. Але і гэта не ламала такіх сялянаў. Калгаснікі часам ратаваліся тым, што расцягвалі калгаснае дабро. Якраз тады, у 1932 г., быў прыняты сумна вядомы закон аб пяці каласках, які дазваляў расстрэльваць ці кідаць галодных сялян на 10 год у турму, калі яны падбіралі нават тое, што засталося на калгасным полі пасля ўборкі. У адпаведнасці з гэтым законам у Беларусі ў 1933—1934 гг. было асуджана больш за 10 тыс. чалавек. Калгаснікі і аднаасобнікі ўцякалі ў гарады, у Сібір, на Украіну і Паўночны Каўказ, дзе жылося крыху лягчэй. Але каб сяляне не разбегліся зусім, у 1932 г. у СССР уводзілася пашпартная сістэма з прапіскай па месцы жыхарства. Ніводзін вясковец пад пагрозай турмы не мог пакінуць месца жыхарства без пашпарта, які сельскім жыхарам на рукі, аднак, не выдавалі. Так савецкія сяляне амаль на 30 гадоў ператварыліся ў прыгонных бальшавіцкай дзяржавы. Адзначаліся выпадкі масавага пераходу сялян праз мяжу на польскі бок. Яны сем'ямі беглі з сацыялістычнага "раю", абы не памерці з голаду і не трапіць да чэкістаў. Жаданне выехаць з СССР выказвалі сяляне латышскай, літоўскай і нямецкай нацыянальнасцяў. Бальшавіцкія ўлады былі вымушаныя Ўзмацняць памежную ахову і ствараць лятучыя атрады. У студзені 1932 г. у Асвейскім раёне была знойдзеная лістоўка, у якой калгаснікі заклікаліся забіваць камуністаў, арганізоўваць партызанскія атрады, якім на дапамогу хутка прыйдуць еўрапейскія дзяржавы. Толькі ў 1934 г. бальшавіцкім уладам удалося больш-менш запрыгоніць бела рускіх сялян. Але і на шостым годзе калектывізацыі супраціўленне савецкім уладам не заціхала. У Чавускім раёне дзейнічалі партызанскія атрады, якія руйнавалі калгасы, а грамадскую маёмасць дзялілі паміж аднаасобнікамі. У 1937 г. у лесе, на дрэвах, ля вёскі Панькоўская Буда Касцюковіцкага раёна з'явіліся рукапісаныя лістоўкі з заклікам: "Бі прыгнятальнікаў сялянства - бальшавікоў!". Фактычна з пачаткам калектывізацыі беларускае сялянства знаходзілася ў стане яўнай і затоенай барацьбы з бальшавіцкімі ўладамі.
8. Барацьба з хутаранамі-аднаасобнікамі

 У канцы 1937 г. у БССР было калектывізавана 87% сялянскіх гаспадарак, нашмат менш, чым у цэлым па СССР. Тады, каб прымусіць аднаасобнікаў уступіць у калгас, у 1937—1939 гг. раскулачванне дапоўнілася ліквідацыяй хутароў. Большасць сялян адмаўлялася перасяляцца ў вёскі. Не дапамагалі ні ўгаворы, ні льготы, ні крэдыты на новае будаўніцтва. Калі аднаасобнік не згаджаўся пераязжаць, гэта рабілася прымусова. Пабудовы на хутарах знішчаліся, каб не было куды вяртацца. За 1937—1940 гг. каля 200 тыс. сялянскіх гаспадарак было перацягнута на цэнтральныя сядзібы. Дагледжаныя хутарскія землі заставаліся без гаспадароў, зарасталі пустазеллем. На новым месцы толькі палова хутаранаў атрымлівала жыллё, астатнія да паўгода туляліся без даху над галавой. Значнай частцы сялян наносілася вялізарная маральная траўма. Яны трацілі сваю "малую Радзіму". Карчаваліся хутары і тым самым падрываліся карані беларускай народнай культуры, беларускай нацыі. Перасяленні не прымусілі большасць хутаранаў-аднаасобнікаў уступіць у калгасы. Не маючы магчымасці ўтрымаць хутар, многія сем'і збіралі свой скарб і ўцякалі ў невядомым кірунку.

9. Замацаванне калгаснага прыгону

 Хутаране не скараліся, але рэпрэсіі ўсё ж прымусілі пайсці ў калгасы асноўную масу аднаасобнікаў. Да канца другой пяцігодкі (1937) у іх руках заставалася толькі каля 5% пасяўных плошчаў рэспублікі. Пасля прыліву аднаасобнікаў калектыўныя гаспадаркі адразу пачалі задыхацца ад лішку рабочай сілы. Тады сялян у "цялятніках" па загадзя вызначаным плане пачалі вывозіць на сталінскія новабудоўлі і малазаселеныя землі, у тым ліку ў спустошаную голадам 1933 г. Адэскую вобласць. У 1938—1940 гг.  штогод вывозілася больш за 130 тыс. чалавек. Некаторая частка з вывезеных вярталася на радзіму жабракамі і ўяўляла сабой добрую знаходку для калгасаў, якія трымаліся на дармавой фізічнай працы сялян. Нават у 1938 г. калгаснікі пераважна ўручную аралі (на 79%), сеялі (на 85%), збіралі збожжа (на 98%), малацілі (на 55%). 

Каб узмацніць эканамічную залежнасць вяскоўцаў ад дзяржавы, у 1939 г. праводзіўся абмер прысядзібных участкаў калгаснікаў і аднаасобнікаў. "Лішкі" абразаліся. Па меры набліжэння вайны бальшавікі націскалі на падатковы прэс. У маі 1941 г. выйшаў загад аб абавязковых здачах дзяржаве кожным сялянскім дваром малака, мяса, бульбы, воўны, сена і гародніны. Самі калгасы з прадуктанарыхтоўкамі не спраўляліся.

10. Палітычны тэрор

Не абмінуў вёску і палітычны тэрор. Сяляне польскай, латышскай, літоўскай і нямецкай нацыянальнасцяў абвінавачваліся ў шпіянажы. За асуджэнне лініі партыі на калектывізацыю калгаснікаў і вясковую інтэлігенцыю судзілі і высылалі следам за "кулакамі". "Контррэвалюцыйныя арганізацыі" фабрыкаваліся і спецыяльна, каб падтрымліваць у калгаснікаў "працоўную дысцыпліну", а ўсе правалы калгаснага гаспадарання спісваць на "ворагаў народа". У другой палове 30-х гадоў органы НКУС правялі маштабную аперацыю па ачышчэнні 500-метровай памежнай паласы ад кулацкіх і антысавецкіх элементаў у Беларусі, Украіне і Ленінградскай вобласці. Дзесяткі тысячаў беларускіх сялян перасяляліся ў глыбіню савецкай Расіі. Іх месца займалі добранадзейныя, якіх мясцовае насельніцтва называла "валацугамі" і "лайдакамі".

11.  Калектывізацыя – трагедыя беларускага народа

Фарсіраванне тэмпаў калектывізацыі, суцэльнае каапераванне сялянскіх гаспадарак  не было падрыхтавана ні эканамічна, ні палітычна. Нельга было адразу змяніць псіхалогію селяніна. У выніку каапераванне аказалася малаэфектыўным. Бедныя стратныя калгасы  не маглі зрабіць заможным жыццё сваіх членаў. Калгасы сталі важнейшым звяном камандна-адміністрацыйнай сістэмы. 
З сярэдзіны 1929 г. калектывізацыя праводзілася з дапамогай прамога і ўскоснага прымусу, а ў пачатку 30- х г. – метадамі гвалту і тэрору. “Раскулачванне”, арышты і высылкі былі выкарыстаны дзеля запужвання вёскі, каб прымусіць сялян адмовіцца ад уласнасці і ўступіць у калгасы. У дзяржаўнай палітыцы “знішчэння кулакоў” як класа найбольш ярка праявіўся ўплыў камуністычнай ідэалогіі на эканоміку. Насуперак здаровай логіцы знішчаўся селянін-працаўнік.
У выніку калектывізацыі адбылася беспрэцэдэнтная па сваіх выніках дэфармацыя сацыяльнай і эканамічнай структуры беларускай вёскі. Знік цэлы пласт найбольш гаспадарлівых і таленавітых земляробаў. Масавае раскулачванне выкінула з вёскі самых моцных, вопытных, добрасумленных сельскіх гаспадароў.  Каго вынішчылі, каго саслалі. За 30-я гады беларуская вёска страціла каля мільёна сваіх жыхароў. На лесанарыхтоўках неабдымнай тэрыторыі СССР працавалі і паміралі ад непасільнай працы і недаядання дзесяткі тысяч рэпрэсіраваных беларускіх сялян. Не менш іх было і на “найбуйнейшай будоўлі стагоддзя” – пракладцы Беломора-Балтыйскага канала, у іншых лагерах ГУЛАГа.
 А большасць ацалелых працавітых сялян паступова разбэсціліся калгаснай сістэмай безадказнасці за вынікі калектыўнага гаспадарання. Пачала ўсталёўвацца нявольніцкая псіхалогія калгасніка: безыніцыятыўнасць, чаканне загадаў начальства, абыякавасць да грамадскага жыцця, схільнасць да ўжывання гарэлкі. Месца вынішчаных гаспадароў заняў новы тып вясковага працаўніка – бязмоўны пакорлівы выканаўца, асноўным прынцыпам якога было выслоўе “мая хата з краю”, “начальству лепей відаць”.  На дзесяцігоддзі ў народным ужытку замацавалася грэбліва-паблажліваее  вызначэнне беднага, неадукаванага, абыякавага, часткова дурнаватага работніка – “калгаснік”.
Калектывізацыяй бальшавікі нанеслі смяротны ўдар па беларускай пераважна сялянскай нацыі. Вялікія страты панесла творчая беларуская інтэлігенцыя, якая падтрымала сялян у іх імкненні да самастойнага гаспадарання.  
Сельская гаспадарка рэспублікі так і не змагла аправіцца ад узрушэнняў 30-х гадоў. Шмат якія сучасныя праблемы  сваімі каранямі ўваходзяць у той час.

